
ЗНЕШНІ ДОЎГ ПАКУЛЬ 
ПРЫМАЛЬНЫ

— Станіслаў Антонавіч, 
наколькі небяспечным 
можна лічыць павышэн-
не замежнага дзяржаўна-
га доўгу на 10,2 працэнта 
(толькі за красавік)?

—  Пакуль  гэта  не 
з’яўляецца  для  нашай  краі
ны  асабліва  небяспечным.  У 
адносінах  да  валавога  ўнут
ранага  прадукту  (прыблізна 
50  мільярдаў  долараў)  доўг 
цяпер складае не больш як 20 
працэнтаў  ВУП.  Да  вашага  ве
дама:  у  Італіі  суадносіны  ВУП 
і  знешняга  доўгу  складаюць 
120  працэнтаў,  а  ў  большасці 
еўрапейскіх  краін  дадзены 
паказчык  вагаецца  ў  рамках 
60—70%. Міжнародныя ўплы
вовыя  фінансавыя  структуры 
невыпадкова  працягваюць 
нам  выдзяляць  буйныя  па
зыкі  —  менавіта  па  прычыне 
нашага даволі стабільнага  (на 
дадзены  момант)  эканамічна
га становішча.

— Няўжо ў нас усё так 
стабільна ў эканамічным 
плане?

—  Я  б  так  не  сказаў.  За  мі
нулы  год  наша  знешняя  запа
зычанасць  вырасла  ў  2,2  раза. 

Мяркую,  што  сёлета  яна  павя
лічыцца  яшчэ  на  працэнтаў 
40—50. Многа гэта ці мала? Па
куль прымальна, але вельмі за
смучаюць тэмпы росту знешня
га  доўгу.  І  я  пакуль  не  бачу 
нейкай  адваротнай  тэндэнцыі. 
Эканоміка  не  рэфармавана. 
Шмат прадпрыемстваў працяг
ваюць працаваць на склад. 

БЯРЫЦЕ ПРЫКЛАД  
З ПОЛЬШЧЫ! 

— Але цяжка ж рэфарма-
ваць эканоміку, што назы-
ваецца, на маршы. Нас жа 
чакаюць прэзідэнцкія вы-
бары...

— Палякі ў свой час такса
ма  перабудоўвалі  сваю  эка
номіку,  як  вы  гаворыце,  на 
маршы.  І  нічога,  вытрымалі, 
хоць ім было ў некалькі разоў 
цяжэй. Але вынікі відавочныя. 
За мінулы год Польшча нарас
ціла  свой  валавы  ўнутраны 
прадукт на 4,6 працэнта. І гэта 
падчас  разгару  фінансавага 
крызісу! І сярэдні заробак у гэ
тай краіне сягае за 1000 еўра. 
Так,  ёсць  беспрацоўе,  але  да
памога па ім далёка не нашага 
памеру.

Безумоўна,  будучая  прэзі
дэнцкая  кампанія  накладвае 
пэўны  адбітак  на  дзейнасць 
нашых  улад  па  стабілізацыі 
эканамічнай  сітуацыі.  Але  вы
мушаны  напомніць,  што  і  за
доўга да прэзідэнцкіх выбараў 
нейкіх сапраўды грунтоўных і 
сур’ёзных перамен у эканаміч
най  палітыцы  ў  нас  не  было  і 
не планавалася.

— А цяпер, калі значна 
скарацілася расійская дапа-
мога, пра рэформы, напэў-
на, і ўвогуле ўспамінаць не 
будуць…

У «ПАГОНІ» 
З’ЯВІЎСЯ СТАТУС

Статус  герба  Вялікага 
Княства  Літоўскага  «Паго
ня»  замацаваны  гістарычна 
і  афіцыйна.  Пра  гэта  заявіў 
3  мая  на  прэсканферэнцыі 
ў  Мінску  намеснік  старшыні 
Геральдычнай  рады  пры 
прэзідэнце, дырэктар дэпар
тамента па архівах і справа
водстве  Міністэрства  юсты
цыі Уладзімір Адамушка.

Ён  адзначыў,  што  ў  краі
не  дзейнічаюць  афіцыйныя 
дзяржаўныя  знакі,  зацвер
джаныя  заканадаўствам 
Беларусі.  «Статус  жа  былых 
дзяржаўных  знакаў  не  за
цверджаны айчынным зака
надаўствам»,  —  сказаў  Ада
мушка.

Герб  ВКЛ  «Пагоня»  ўне
сены  ў  Дзяржаўны  спіс  гіс
торыкакультурных  каштоў
насцей  Рэспублікі  Беларусь, 
адзначыў ён.

«Гэты  геральдычны  знак 
знайшоў  сваё  месца  на  гер
бах  гарадоў  Віцебск,  Верх
нядзвінск  і  Лепель  (Віцеб
ская  вобласць),  а  таксама 
Рэчыца  (Гомельская  воб
ласць).  Такім  чынам,  выява 
гэтага  герба  замацавана 
гістарычна  і  афіцыйна»,  — 
падкрэсліў Адамушка.

Паводле  слоў  сакратара 
Геральдычнай  рады  пры 
прэзідэнце  Марыны  Ялінс
кай,  Міністэрства  культуры 
не  палічыла  неабходным 
уносіць  белчырвонабе
лы  сцяг  у  Дзяржаўны  спіс 
гісторыкакультурных  каш
тоўнасцей  Рэспублікі  Бела
русь», — сказала Ялінская.

ДВУХЗНАЧНАЯ ІНФЛЯЦЫЯ 
НАПРЫКАНЦЫ 2010 ГОДА? 

Заканчэнне на стар. 3

Унутраны дзяржаўны доўг Беларусі за сакавік 2010 г. 
павялічыўся на 0,5% і склаў на пачатак красавіка 8335, 5 
млрд рублёў, паведамляе Міністэрства фінансаў. Паводле 
Мінфіна, замежны дзяржаўны доўг Рэспублікі Беларусь за 
сакавік павялічыўся на 10,2% і на 1 красавіка знаходзіўся 
на ўзроўні 25 167,5 млрд (каля $8,45 млрд) пры зацверд-
жаным ліміце $9,5 млрд.

Пазыка цэнтральнага ўрада роўная 24 818,1 млрд, або 
98,6% (прычым уся запазычанасць сфарміравана доўга-
тэрміновымі даўгамі). Як адзначылі ў Мінфіне, за справаз-
дачны перыяд доўг вырас на 10,2%. Агульны ўзровень 
запазычанасці за сакавік павялічыўся на 7,6% і ў пачатку 
красавіка быў роўны 33,5 трлн рублёў.

 АФІЦЫЙНА

З інфляцыяй не пажартуеш

Экс-банкір краіны № 1 Станіслаў Багданкевіч лічыць, што ў беларускай эканоміцы, 
нягледзячы на яе пэўную ўстойлівасць, ёсць міны запаволенага дзеяння.

АЛЯКСАНДР КЛАСКОЎСКІ, АНАЛІТЫК: 

“ТОЛЬКІ ГУЧНАЯ ДЭКЛАРАЦЫЯ”.
—  Я  думаю,  што  беларускай  уладзе,  калі  казаць  наўпрост, 

ад гэтага ні холадна, ні горача. Справа ў тым, што ПАСЕ — гэта 
якраз  тая  арганізацыя,  стасункі  з  якой  хвалююць  беларускую 
ўладу ці не ў апошнюю чаргу. ПАСЕ не дае грошай і ў адрознен
не ад Еўрасаюза займаецца пытаннямі правоў чалавека. А гэтыя 
пытанні, як вядома, афіцыйнаму Мінску не пад густ.

ПАСЕ і так знізіла планку — маўляў, за мараторый на смярот
ную  кару  мы  вам  дадзім  статус  адмыслова  запрошанага.  Фак
тычна Беларусь ужо была на парозе ПАСЕ. Але…

Нядаўна мелі месца два расстрэлы, і Еўропе трэба было рэа
гаваць. Але фармулёўка рэзалюцыі ПАСЕ даволі цьмяная. На вы
сокім узроўні і так кантактаў там гады ў рады было. Рэальна гэта 
нічога не мяняе для беларускай улады. Я думаю, што, з аднаго 
боку, тут праяўляецца жаданне Еўропы паказаць, што мы, маў
ляў, не такія ўжо і прагматыкі, і прынцыпы ў нас ёсць, і мы пра 
іх памятаем. Прынцыпы, можа, і ёсць, але рэальных рычагоў уз
дзеяння на рэжым няма. Адсюль вось такія гучныя дэкларацыі, 
ад якіх рэальна нічога не мяняецца.

ВОЛЬГА, ХАТНЯЯ ГАСПАДЫНЯ: 

“ЗАБОЙЦЫ ПАВІННЫ НЕСЦІ ВЫШЭЙШУЮ КАРУ”.
— А я зусім не разумею, чаму, напрыклад, амерыканцам мож

на расстрэльваць сваіх злачынцаўзабойцаў, а беларусам нель
га. Наколькі я ведаю, еўрапейцы не бяруць у сваю еўратусоўку 
нашых дэпутатаў толькі зза смяротнай кары. Ну і хай не бяруць. 
Які з яе толк, з той асамблеі? Затое справядлівасць будзе.

АЛЯКСАНДР МІЛІНКЕВІЧ, ПАЛІТЫК: 

“ЯК ЗАЎВАГА НАСТАЎНІЦЫ”.
— Гэта, хутчэй, маральная ацэнка. Калі казаць пра эканомі

ку, то гэта не ўплывае на эканамічныя адносіны з Еўропай. Вы
глядае так, нібыта настаўніца зрабіла заўвагу. Але эканамічныя 
стасункі будуюцца не са Страсбургам, а з Бруселем. Там Еўрака
місія, там праграмы, а тут — дыскусіі пра супрацоўніцтва.

ВІНЦУК ВЯЧОРКА, ПАЛІТЫК: 

“ГЭТА МОЖА ВЫКЛІКАЦЬ ХВАРАВІТЫЯ НАСТУПСТВЫ”.
— Улада свае крокі робіць не дзеля таго, каб нармалізава

ць свой вобраз у вачах еўрапейцаў.  І цяпер яна будзе выпра
цоўваць нейкую іншую лінію паводзін. А вось для беларускага 
грамадства  гэта  азначае,  што  ўсе  абяцанкі  так  званай  лібе
ралізацыі  і  спадзевы  ўцягнуць  лукашэнкаўскую  палітычную  і 
маральную  сістэму  ў  еўрапейскую  прастору  проста  церпяць 
крах.

Усё ж такі ПАСЕ ўяўляе сабой збор парламентарыяў — люд
зей, якіх рэальна выбіралі ў дэмакратычных краінах рэальныя 
людзі.  Яны  адчуваюць  флюіды  тых  людзей,  якія  іх  выбіралі,  іх 
гэта  дастала  і  абурыла  і  яны  насуперак  прагматычным  мерка
ванням прынялі сімвалічнае, знакавае рашэнне. Гэта не проста 
асуджэнне, а падкрэсліванне таго, што за справаздачны перыяд 
Лукашэнка ні на міліметр не прасунуўся ў еўрапейскую сістэму 
каардынат,  насуперак  абяцанкам.  Для  ўлады  гэта  можа  мець 
хваравітыя наступствы. Безумоўна, парламенцкая асамблея Са
вета Еўропы — гэта каштоўнасны клуб, і далёка не ўсе яго сяб
ры таксама могуць пахваліцца ўзорнапаказальным стаўленнем 
да правоў чалавека. Возьмем тую ж Расію ці Азербайджан. Але, 
тым не менш, яны спрабуюць рабіць выгляд.

У нас жа сябе і гэтым не абцяжарваюць, на што ўжо мусяць 
зважаць сур’ёзныя структуры накшталт Еўрасаюза, якія маюць 
больш фінансавых і палітычных рычагоў.

ІРЫНА КОТАВА, СТУДЭНТКА: 

“ХАЙ ІНСПЕКТУЮЦЬ АГРАГАРАДКІ”.
— Тое, што нашы палатачнікі не паедуць лішні раз “па Еўро

пах”, не можа не радаваць. Няма чаго  ім там рабіць, хай агра
гарадкі інспектуюць і ў хакей гуляюць. Шкада, што ўсур’ёз наш 
рэжым ад гэтага ніяк не пацерпіць. 

АЛЕСЬ МІХАЛЕВІЧ, ПАЛІТЫК: 

“БЕЗ НАЛАДЖВАННЯ НАРМАЛЬНЫХ АДНОСІН З САВЕ-
ТАМ ЕЎРОПЫ НЕ БУДЗЕ АДНОСІН З ЕЎРАСАЮЗАМ”.

— Калі беларускія ўлады хочуць нармальных адносін з Еўра
саюзам, то трэба працаваць з Саветам Еўропы. Гэта першы крок 
для наладжвання адносін з афіцыйным Бруселем, з Еўрапейскай 
камісіяй.  Да  таго  ж,  у  Савет  Еўропы  ўваходзяць  Азербайджан, 
Расія — краіны, якія да афіцыйнага Мінска традыцыйна ставяц
ца прыязна.

ДА ЧАГО ПРЫВЯДЗЕ «ЗАМАРОЗКА»  
СТАСУНКАЎ З ПАСЕ?

ПАСЕ – гэта калітка ў Еўрасаюз

Парламенцкая асамблея 
Савета Еўропы (ПАСЕ) вырашыла 
прыпыніць кантакты з Беларуссю 
на высокім узроўні. Прычыны 
і магчымыя наступствы гэтага 
кроку пракаменціравала ў 
інтэрв’ю “Нямецкай хвалі” 
Марылуізэ Бэк, член знешнепалітычнай камісіі 
германскага бундэстага ад партыі “зялёных”, эксперт па 
Усходняй Еўропе:

— ПАСЕ, прымаючы рашэнне, дала зразумець, што 
ўспрымае смяротнае пакаранне двух чалавек, якое нядаўна 
было здзейснена ў Беларусі, як правакацыю супраць 
агульнаеўрапейскай арганізацыі, паўнапраўным членам якой, 
да ўсяго іншага, Беларусь нібыта хоча стаць, а таму ведае, 
што для краін — членаў Савета Еўропы смяротная кара 
непрымальная. І я проста не разумею, чаму Беларусь пайшла 
на гэтую правакацыю, тым больш што абедзве справы 
знаходзіліся на разглядзе камісіі па правах чалавека ААН. Калі 
Беларусь сапраўды хоча стаць членам Савета Еўропы, яна 
павінна ўвесці як мінімум мараторый на смяротную кару.

 З ПЕРШЫХ ВУСНАЎ

Гісторыя  пачалася  яшчэ  тады,  калі  Маш
кевіч кіраваў польскім дыпламатычным прад
стаўніцтвам у Беларусі, піша газета «Жэчпас
політа». Пераехаўшы ў Мінск разам з жонкай і 
чатырма дзецьмі, ён неўзабаве кардынальна 
змяніў сваё жыццё, у якім з’явілася беларуска 
Кацярына.  У  выніку  спадарыня  Машкевіч  з 
дзецьмі вярнулася ў Варшаву.

У  савецкія  часы  такі  рэзкі  паварот 
у  асабістым  жыцці,  безумоўна,  адразу 
каштаваў  бы  дыпламату  кар’еры,  калі  не 
горш. Сувязь дыпламата з замежнай гра

мадзянкай,  а  тым  больш  з  грамадзянкай 
краіны,  якая  знаходзіцца  ў  варожых  ад
носінах  з  тваёй,  была  выключана.  Аднак 
дэмакратыя на тое і дэмакратыя. Спадар 
Марыюш  вярнуўся  ў  Польшчу  пасля  за
канчэння  свайго  чатырохгадовага  тэрмі
ну і спачатку нават пайшоў на павышэнне 
па  кар’ернай  лесвіцы.  Машкевіч  меў  вя
лікі  ўплыў  на  фарміраванне  беларускай 
палітыкі Польшчы, а таксама на палітыку 
ЕС у дачыненні да нашай краіны.

Толькі  праз  некаторы  час  газеты,  ра
дыё  і  тэлебачанне  згадалі  імя  Марыюша 
Машкевіча ўжо з іншай нагоды — контр
разведка Польшчы пазбавіла яго доступу 
да важнай дзяржаўнай інфармацыі. 

Якімі  былі  прычыны  такога  кроку 
польскіх  спецслужбаў?  Кампраметуючая 
сувязь з беларускай або правал палітыкі 
дыялога з беларускімі ўладамі?

Калі  Машкевіч  стаў  пратэставаць 
супраць  рашэння  Агенцтва  ўнутранай 
бяспекі (ABW), у газеты трапіла ягоная ся
мейная гісторыя. Аказваецца, беларуска, 

якую  Машкевіч  выдаваў  за  сваю  жонку, 
была  ягонай…  мачахай.  Паводле  даку
ментаў, яна замужам за ягоным бацькам, 
а яе дзіця лічыцца па дакументах дзіцем 
бацькі Машкевіча.

АЛЕСЬ ПІЛЕЦКІ, NN.BY

— Наадварот, менавіта ця
пер пра іх  і трэба ўспамінаць, 
бо  ў  нас  усё  менш  застаецца 
нейкіх  схаваных  рэзерваў. 
Зноў  жа,  расіяне  не  зусім  ад
мовіліся нам дапамагаць. Калі 
раней яны нам давалі штогод 
каля 45 мільярдаў долараў (а 
калі і больш), то цяпер — каля 
2х. Але для такой адносна не
вялікай  краіны,  як  наша,  гэта 
салідная  сума.  Іншая  справа, 
як  мы  гэтымі  грашыма  распа
раджаліся  і  распараджаемся. 
Украіне за “Севастопаль” пла
нуюць даць каля 40 мільярдаў 
долараў,  але  за  ўсе  гады  на
шай незалежнасці расіяне нам 
далі больш. І ўсе гэтыя грошы 
мы банальна праелі.

Замест таго, каб пускаць  іх 
на сістэмныя рэформы.

ВЕКСЕЛЬ ЧАПАЦЬ  
НЕ ПАВІННЫ

— Дарэчы, пра спісан-
не беларускага доўгу. Ёсць 
меркаванне, што гэты век-
сель, які захоўваецца ў Ма-
скве, падчас абвастрэння 
двухбаковых стасункаў 
расіяне могуць прад’явіць 
нам для аплаты…

— Не думаю, што да гэтага 
дойдзе.  Чалавек  альбо  струк
тура,  якая  камусьці  пазычае 
грошы  на  не  вельмі  зразуме
лых і ясных умовах, не павінна 
надта разлічваць на вяртанне 

сваіх  грошай.  Я,  напрыклад, 
пазычыў  сваёй  пляменніцы 
1000  долараў  на  наступных 
умовах:  калі  разбагацееш,  то, 
можа, вернеш. Калі шчыра, то 
ў думках я ўжо развітаўся з гэ
тымі грашыма.

— Наша насельніцтва 
больш цікавяць не макра-
эканамічныя пасьянсы, а 
тое, што будзе адбывацца 

з іх грашыма на банкаўскіх 
рахунках.

—  На  даходнасць  гэтых  ук
ладаў  найбольш  уплываюць 
наступныя  фактары:  узровень 
інфляцыі  і  знешнеэканамічная 
збалансаванасць.  Апошні  фак
тар аналізаваць пакуль ранава
та. А вось з інфляцыяй у нас, ду
маю, усё традыцыйна. Апошнім 
часам мы мелі ў год у сярэднім 

6,5 працэнта інфляцыі.
Для  параўнання:  еўрапей

скія  стандарты  ўстанаўліваю
ць  сярэднегадавую  інфляцыю 
на  ўзроўні  3х  працэнтаў.  Мы 
ж  за  мінулы  год  мелі  інфля
цыю  ўвогуле  на  ўзроўні  10 
працэнтаў.  На  што  рэгуляр
на  трацяць  грошы  80%  на
сельніцтва  для  падтрымання 
свайго  жыццёвага  ўзроўню? 

Прадукты  харчавання,  выдат
кі  на  транспарт,  жыллёвака
мунальныя  паслугі  і  г.д.  Калі 
сыходзіць  з  гэтых  пазіцый,  то 
інфляцыя за мінулы год склад
зе  пад  25  працэнтаў.  Калі  ж 
улічваць  зніжэнне  коштаў  на 
жыллё,  патрыманыя  і  новыя 
іншамаркі,  нейкія  нятанныя 
прамысловыя  тавары,  то  інф
ляцыя сапраўды складзе 10%.

Пакуль са снежня 2009 года 
інфляцыя ў краіне вырасла на 
2,5 працэнты, але я не выклю
чаю, што сёлета інфляцыя буд
зе  выражацца  двухзначнымі 
лічбамі.

ВЫСНОВЫ РАБІЦЕ САМІ
— Ці могуць пацярпець ад 

гэтага радавыя ўкладчыкі?
— Магу сказаць, што за пер

шы  квартал  2010  года,  па  маіх 
падліках,  улічваючы  сярэднія 
дэпазітныя  стаўкі  за  гэты  пе
рыяд,  больш  за  ўсё  выйгралі 
тыя,  хто  трымаў  свае  грошы  ў 
расійскіх  рублях  —  плюс  7,5%. 
“Доларавыя” ўкладчыкі таксама 
засталіся не ў накладзе — плюс 
3,8%. Дэпазіты ў беларускіх руб
лях  прынеслі  сваім  гаспадарам 
0,8% чыстага даходу. А вось тыя, 
хто захоўваў свае грошы ў еўра, 
страцілі  3  працэнты,  таму  што 
гэтая грашовая адзінка апошнім 
часам значна патаннела. 

Так  што  высновы  рабіце 
самі.  Я  бы  раіў  нашым  падат
каплацельшчыкам  больш 
увагі  надаваць  укладам  у  за
межнай  валюце  і  пастаянна 
адсочваць  курс  беларускага 
рубля ў адносінах за СКВ. 

СЯРГЕЙ ПЕТРАШЭВІЧ

Тэма нумара
Заканчэнне.  
Пачатак на стар. 1 ДВУХЗНАЧНАЯ ІНФЛЯЦЫЯ 

НАПРЫКАНЦЫ 2010 ГОДА? 

ПОЛЬСКІ СЯМЕЙНА-ШПІЁНСКІ СКАНДАЛ
Што павінен зрабіць дыпламат, каб спецслуж-
бы прызналі яго няздольным годна рэпрэзен-
таваць сваю краіну? У якім выпадку асабістае 
жыццё можа стаць прычынай пазбаўлення 
доступу да важнай дзяржаўнай інфармацыі? 
Гэтыя пытанні нечакана змянілі жыццё адна-
го з творцаў беларускай палітыкі Польшчы — 
былога пасла ў Беларусі (1998–2002) і былога 
віцэ-дырэктара Усходняга дэпартамента 
польскага МЗС Марыюша Машкевіча.

“Магу сказаць, што за першы квартал 2010 года, па маіх 
падліках, улічваючы сярэднія дэпазітныя стаўкі за гэты 

перыяд, больш за ўсё выйгралі тыя, хто трымаў свае 
грошы ў расійскіх рублях — плюс 7,5%. “Доларавыя” 

ўкладчыкі таксама засталіся не ў накладзе — плюс 
3,8%. Дэпазіты ў беларускіх рублях прынеслі сваім 

гаспадарам 0,8% чыстага даходу”.

За шпіёнскімі скандаламі не заўсёды 
стаяць рускія

Нагадаю, што ў 2006 годзе 
на пасаду кіраўніка дзяржавы 
балаціраваліся  тры  вышэйз
гаданыя  асобы  і  Аляксандр 
Казулін.  Апошні  цяпер  ады
шоў у цень, а вось Лукашэнка, 
Мілінкевіч  і  Гайдукевіч заста
юцца на дыстанцыі.

Кіраўнік  дзяржавы  какет
ліва  заяўляе  пра  тое,  што 
стаміўся ад улады. Аднак сум
ненняў у тым, што Лукашэнка 
пойдзе  на  чацвёрты  тэрмін, 
няма.

Гайдукевіч  нібыта  піянер 
— “заўжды гатовы”. Калі ўла
да  раптам  не  памяняе  звы
клы  сцэнар  і  не  выкрасліць 
кіраўніка ЛДП са спіса канды
датаў,  ён  атрымае  звыклыя 
23%.

Нарэшце, 3 траўня пра на
мер браць удзел у прэзідэнц
кай  кампаніі  абвясціў  Аляк
сандр Мілінкевіч. Нягледзячы 
на  вялікі  разброд  у  апазіцыі, 
існуе  вялікая  верагоднасць 
таго, што па факце ён акажац
ца адзіным кандыдатам ад дэ
макратаў.

Фармальна  спіс  прэтэндэ
нтаў на ўласную гульню знач
на большы. Заявы пра жадан
не  стаць  кандыдатамі  зрабілі 
Алесь  Міхалевіч,  Віталь  Ры
машэўскі,  Андрэй  Саннікаў, 
Мікалай  Статкевіч.  Прычым 
амаль  кожны  з  іх  сцвярджаў, 
што  абавязкова  пойдзе  да 
канца  і  здымацца  пад  іншага 
палітыка не збіраецца. Аднак 
было  б  дзіўным,  калі  б  прэ
тэндэнты  гаварылі  штосьці 
іншае.

Перспектывы  гэтых 
палітыкаў  можна  патлумачы
ць  на  прыкладзе  Саннікава. 
Былы  намеснік  міністра  за
межных  спраў  яшчэ  ў  1997 
годзе  спрабаваў  стварыць 
агульнанацыянальны  рух 
“Хартыя97”.  І  пачатак  быў 
досыць  аптымістычным  — 
пад адпаведнай дэкларацыяй 
падпісаліся  многія  вядомыя 
людзі  і  простыя  грамадзяне 
краіны, але працягу фактычна 
не было. І сёння каманда Сан
нікава  складаецца  з  вузкага 
кола  блізкіх  асоб.  Найбольш 

сур’ёзным рэсурсам палітыка 
з’яўляецца  сайт  “Хартыя97”. 
Аднак, каб збіраць подпісы за 
вылучэнне,  патрэбны  жывыя 
актывісты, а іх амаль няма.

Летась Саннікаў спрабаваў 
“падцягнуць”  пад  сваю  кам
панію  партыю  Беларускага 
народнага  фронту.  Але  пас
ля  таго,  як  у  БНФ  змянілася 
кіраўніцтва, гэты план ляснуў. 
І цяпер Саннікаў застаецца ге
нералам без войска.

Таму, калі чацвёрты канды
дат  усётакі  з’явіцца,  ён,  пра
бачце  за  каламбур,  наўрад 
ці  будзе  паходзіць  са  згада
най  чацвёркі.  У  гэтым  сэнсе, 
хутчэй,  варта  прыгледзецца 
да  кампаніі  “Гавары  праў
ду!”,  што  пачалася  ў  лютым. 
Верагодна,  менавіта  яна 
стане  стартавай  пляцоўкай 
для  яшчэ  аднаго  кандыдата. 
Прычым,  не  абавязкова  для 
Уладзіміра  Някляева,  які  сён
ня  з’яўляецца  тварам  кам
паніі.

Застаюцца,  праўда,  яшчэ 
кандыдаты ад Аб’яднанай гра
мадзянскай  партыі  і  партыі 
левых  “Справядлівы  свет”.  У 
АГП есць нават два варыянты 
— Анатоль Лябедзька і ягоны 
намеснік  Яраслаў  Раманчук. 
Аднак  пытанне:  ці  хопіць  у 

партыі  людскіх  рэсурсаў,  каб 
сабраць тыя ж подпісы за вы
лучэнне?

Былыя  камуністы  робяць 
стаўку  на  Сяргея  Калякіна. 
Дысцыпліна  ў  іх  традыцыйна 
сур’ёзная,  але  ж  аднаасобна 
актывісты  “Справядлівага 
свету”  прэзідэнцкую  кам
панію  таксама  наўрад  ці  па
цягнуць.  Магчымасці  ж  для 
кааперацыі сёння ніякаватыя. 
Правалілася  нават  спроба 
тых, хто застаўся пад брэндам 
“Аб’яднаныя  дэмакратычныя 
сілы”, агульнымі намаганнямі 
правесці праймерыз у адным 
раёне.

І ўсё ж галоўная праблема 
палягае  не  ў  колькасці  кан
дыдатаў  і  не  ў  іх  якасці.  На
ват самы здольны  і перспек
тыўны  палітык  мусіць  мець 
галоўнае  апірышча  не  на 
Захадзе ці Усходзе, а ва ўлас
ным  грамадстве.  Беларускі 
ж  электарат  у  сваёй  масе, 
па  стане  на  травень  2010 
года,  дэманструе  найперш 
абыякавасць  да  лёсу  краі
ны.  Калі  гэтае  стаўленне  не 
зменіцца,  улады  атрымаюць 
чарговую магчымасць рабіць 
на  выбарах,  што  захочуць.  І 
тады  незалежна  ад  таго,  хто 
будзе  сапернікам  Лукашэнкі, 
цяперашняму кіраўніку краі
ны зробяць чарговыя 83%, ці 
нават 99%...

ВАЛЯНЦІН СЫЧ

Маладыя медыяактывісты 
БАЖ павіншавалі з Сусветным 
днём свабоды прэсы ўдзель-
нікаў і наведвальнікаў вы-
ставы «СМІ ў Беларусі-2010», 
якая адкрылася 4 траўня ў 
мінскім выставачным цэнтры 
«Белэкспа». Маладыя людзі 
распаўсюдзілі адмыслова 
выпушчаныя да ўчарашняга 
свята паштоўкі з надпісам 
«Разам з сумленнем і адказ-
насцю».

Ідэю  сённяшняй  акцыі  пат
лумачыла  адна  з  яе  аўтараў, 
сябра  Праўлення  БАЖ  жур
налістка  Алена Якжык:  «Мы 
хацелі  нагадаць  журналістам 
дзяржаўных СМІ, якія ў асноў
ным  і  прадстаўлены  на  вы
ставе,  што  гатовы  бачыць  у  іх 
найперш  калег.  Пазітыўныя 
паштоўкі з індзейцам, які пера
дае люльку міру ад адной гру
пы журналістаў іншай, павінны 
былі  нагадаць  пра  сутнасць 
Сусветнага дня свабоды прэсы 

і  самога  паняцця  “свабоднае 
слова”,  якое  ўключае  ў  сябе  і 
сумленне, і адказнасць.»

Атрымалі паштоўкі і міністр 
інфармацыі  Алег Праляс-
коўскі,  і  кіраўнік  Белтэле

радыёкампаніі  Аляксандр 
Зімоўскі.  Першая  намесніца 
міністра  інфармацыі  Лілія 
Ананіч  спачатку  ў  адказ  на 
словы віншавання заўважыла: 
«Потым,  заўтра  ў  нас  свята», 

але  праз  колькі  хвілін  усё  ж 
угледзелася ў паштоўку і звяр
нулася  да  А.Праляскоўскага: 
«Глядзіце — БАЖ!»

Дарэчы, на сёлетняй выста
ве  ёсць  асобны  стэнд  Асацы
яцыі  выдаўцоў  рэгіянальнай 
прэсы  «Аб’яднаныя  масме
дыя»,  у  якую  ўваходзяць  вы
даўцы  шэрагу  недзяржаўных 
выданняў.

І  журналісты,  і  наведваль
нікі  выставы  ахвотна  бралі 
паштоўкі  і  з  цікавасцю  чыталі 
інфармацыю  пра  БАЖ,  раз
мешчаную на зваротным баку.

Паштоўкі  ад  БАЖ  атры
малі  прадстаўнікі  не  толькі 
беларускіх,  але  і  замежных 
сродкаў  масавай  інфармацыі, 
сярод  якіх  былі  расійскія,  ук
раінскія, кітайскія.

Flycards  ад  БАЖ  можна 
знайсці ў некалькіх цэнтраль
ных сталічных кавярнях.

ПРЭС-СЛУЖБА БАЖ

БАЖ ЗАПАЛІЎ ЛЮЛЬКУ МІРУ

ТЫЯ Ж БЕЗ КАЗУЛІНА
Падобна на тое, што на будучых прэзідэнцкіх 
выбарах сустрэнуцца старыя знаёмыя — Аляксандр 
Лукашэнка, Аляксандр Мілінкевіч і Сяргей Гайдукевіч. 
Хаця не выключана з’яўленне і чацвёртага кандыдата.

Люлька міру толькі раскураная…

Цяпер былы міністр спорту і 
турызму Беларусі ўзначальвае 
Вышэйшую школу трэнераў пры 
Беларускім дзяржаўным універсі-
тэце фізічнай культуры.

Адносна нядаўна Аляксандр Улад-
зіміравіч быў прызначаны на гэтую па-
саду дзеючым міністрам спорту Алегам 
Качаном. Хаця сярод чынавенства хадзілі 
размовы пра тое, што Грыгарава быццам 
бы рыхтуюць да амбасадарскай працы.

— Я стаяў ля вытокаў стварэння гэтай шко
лы трэнераў, — распавёў нам былы міністр. 
— Нехта вось нядаўна, здаецца, напісаў, што 
Азаранка ў нас вучыцца, дык гэта не так...

— Скажыце шчыра: новай працай 
задаволены?

—  Канешне,  напружанасць  непараў
нальна  меншая,  чым  была  на  міністэрс
кай  пасадзе.  Гэта  нармальная  вучэбная 
структура.  Думаю  аб  перспектывах  яе 
развіцця.

— А хто прымаў рашэнне аб вашым 
прызначэнні кіраўніком Вышэйшай 
школы трэнераў?

— Міністр. Быў ягоны загад.
— Ну ён жа, напэўна, узгадняў сваё 

рашэнне з кімсьці наверсе...
—  Не  ведаю.  Ва  ўказе  прэзідэнта  пра 

маю  адстаўку  было  напісана,  што  мяне 
пераводзяць  на  іншую  працу.  Таму  я 
вельмі  спакойна  адчуваў  сябе  ў  чаканні 
гэтага  самага  пераводу.  У  адзін  выдатны 
дзень мяне запрасіў міністр спорту і ска
заў: вось сюды мы вам прапануем пайсці 
працаваць. Я падумаў і вырашыў: ну, калі 
няма іншых варыянтаў, пайду, бо не пры
вык ляжаць на печы. Мне трэба ўвесь час 
нешта рабіць, рухацца. А жыццё пакажа, 
што будзе далей.

— Для некаторых ваша прызначэн-
не стала нечаканасцю. Тым больш вам 
такія пасады прадказвалі....

—  У  мяне  ёсць  пэўны  вопыт  працы. 
Калі  некаму  ён  спатрэбіцца,  значыць, 
спатрэбіцца. Калі не… Ну не дык не!

— Цікава, а яшчэ нейкія пасады 
прапаноўвалі? З цяжкасцю верыцца, 
што вы нібыта аказаліся такім неза-
патрабаваным.

— За сваё жыццё ў спартовай галіне я 
прайшоў усе ступені — ад самага нізу да 
самага верху. Вышэй не бывае. Цяпер мне 
прапанавалі  тое,  што  лічаць  патрэбным. 
А што тычыцца чутак пра быццам бы маю 
дыпламатычную кар’еру... Чаго толькі не 
казалі:  і  ў  СНД  мяне  накіроўвалі,  і  яшчэ 
некуды. Балбатні было шмат. Але я думаю 
так: калі ёсць нешта канкрэтнае, цябе вы
клікаюць і кажуць — так і так. Мяне выклі
калі і прызначылі. На гэтым кропка.

Што будзе далей? Інтэлект узростам не 
вымяраецца. У некаторых і ў 80 гадоў маз
гі нармальна працуюць, а ў некаторых і ў 
20 іх няма. Гэта ўсё адносна. Вы пытаеце
ся пра запатрабаванасць. Ну, калі некаму 
буду патрэбен, то калі ласка, звяртайцеся.

ЯК ГЭТА БЫЛО
Прыкладна  год  назад  былы  міністр 

спорту  і  турызму  Аляксандр  Грыгараў 
сказаў, што не вытрымаў шалёнага рытму 
працы, таму папрасіў кіраўніка дзяржавы 
перавесці  яго  на  іншую,  больш  спакой
ную пасаду.

“Я проста трохі перагрузіўся па працы, 
—  расказваў  былы  міністр  пасля  сваёй 
адстаўкі. — Вы ж ведаеце, што я 8 гадоў 
адпрацаваў  намеснікам  міністра,  потым 
амаль 4 гады — міністрам. Увесь гэты час 
на мне ляжала вялікая адказнасць. Было 
вельмі складана. Усе ведалі, што на працу 
я прыходзіў да 7 гадзін раніцы, а сыходзіў 
каля 21—22 гадзін вечара. Ну і ў адзін вы
датны момант мяне, як кажуць, трохі пры
хапіла...  Прэзідэнт  неаднаразова  казаў 
пра  тое,  што  патрабуе  ад  кіраўнікоў  на
рошчваць тэмпы працы і што калі хтосьці 
не  вытрымлівае  такога  рытму,  то  лепш 
сысці. А патрабаванні кіраўніка дзяржавы 
ўвесь час павышаюцца, яны досыць высо
кія, складаныя. Таму ў звароце на яго імя 
я папрасіў перавесці мяне на  іншы ўчас
так, не звязаны з такой велізарнай адказ
насцю і аб’ёмам працы”.

ЛЕРА ВАЛЕТАВА

А.ГРЫГАРАВА ПРАЦАЎЛАДКАВАЛІ

Сёння ў Гродне адбылася ўстановачная 
сесія  абласнога  Савета  новага  склікання, 
у  якім  60  дэпутатаў.  Новым  старшынёй 
Савета стаў Андрэй Навумовіч, які да сён
няшняга дня ўзначальваў Карэліцкі райвы
канкам. Ён нарадзіўся 7 ліпеня 1963 года.

Пра  папярэдняга  кіраўніка  Гродзенс
кага абласнога савета Аркадзя Карпуця, 
па словах аднаго з прысутных на сесіі, “не 
ўзгадалі ані словам”.

Нагадаем,  што  спадар  Карпуць  узна
чальваў  аблсавет  з  1996  года.  Ён  зноў 
вылучыўся ў дэпутаты Савета на апошніх 
мясцовых выбарах, але пазней стала вя
дома, што ён арыштаваны. За што, з якой 
нагоды  —  ніякіх  звестак  няма,  афіцый
ная  прэса  пра  чыноўніка  нічога  не  піша. 
Новых дэпутатаў лёс Карпуця таксама не 
зацікавіў.

РАДЫЁ СВАБОДА

ПРА КАРПУЦЯ НЕ ЎСПОМНІЛІ

ДЭТАЛІ
Былы міністр спорту Аляксандр 

Грыгараў пакуль што па-ранейшаму 
ўзначальвае ГА “Беларуская федэра-
цыя аматарскага бокса”.

Двухтыднёвыя  курсы  ў  Вышэйшай 
школе  трэнераў  каштуюць  1000  дола
раў. Пра гэта напісана на сайце Універсі
тэта фізкультуры.

Паводле  слоў  прэсаташэ  Нацы
янальнага  Алімпійскага  камітэта  Бела
русі  Пятра  Рабухіна,  Вышэйшая  школа 
нацыянальных  трэнераў  у  Беларусі 
створана  ў  мэтах  паляпшэння  падрых
тоўкі  спартоўцаў  па  прыярытэтных 
відах  спорту  для  ўдзелу  ў  Алімпійскіх 
гульнях.  Школа  была  створана  ў  2006 
годзе па даручэнні кіраўніка дзяржавы.

Першым  кіраўніком  школы  была 
прызначана  чатырохразовая  алімпійс
кая чэмпіёнка Алена Бялова.

Як  напісана  на  сайце,  за  гэты  перы
яд  сваю  кваліфікацыю  тут  павысілі  88 
вядучых  трэнераў  Рэспублікі  Беларусь 
па  розных  відах  спорту.Слухачамі  ВШТ 
з’яўляюцца  грамадзяне  Рэспублікі  Бе
ларусь і іншых дзяржаў, якія маюць вы
шэйшую адукацыю, вышэйшую кваліфі
кацыйную  катэгорыю  трэнера  і  інш. 
Курс навучання — 10 месяцаў. Навучан
не праводзіцца на бюджэтнай і платнай 
аснове.  Кошт  навучання  на  платнай 
аснове  складае  12  мільёнаў  беларускіх 
рублёў.

Цяпер  ВШТ  запрашае  на  двухтыд
нёвыя  платныя  курсы  павышэння 
кваліфікацыі  па  такіх  відах  спорту,  як 
веславанне,  спартовая  барацьба,  лёг
кая  атлетыка.  Курсы  доўжацца  2  тыдні 
(72 гадзіны), кошт — 1000$. У гэты кошт 
не  ўваходзіць  сілкаванне,  пражыванне 
і  праезд.  Курсы  пачынаюцца  па  меры 
камплектавання  вучэбных  груп.  Пасля 
завяршэння вубочы слухачам выдаецца 
пасведчанне дзяржаўнага ўзору.

 ДЛЯ ДАВЕДКІ

Калі стамляюцца міністры

МЗС “КАРЭКТНА  
ПАЦІКАВІЎСЯ”

Нагадаем,  што  ў  лістападзе 
2009  года  міністр  юстыцыі  Бе
ларусі Віктар Галаванаў заявіў: 
“Экспертыза  на  прадмет  ужы
вання правільнай назвы нашай 
краіны ў Літве яшчэ не правод
зілася. Але мы таксама будзем 
наводзіць парадак”.

У  суседняй  Літве  Беларусь 
называюць  Baltarusija  (што  ў 
перакладзе  азначае  «Белая 
Расія», аналаг расійскага “Бело
руссия”)  і Gudija (старажытная 
назва).

Як  паведаміла  цяпер  Сме
таненэ,  беларускі  бок  «вельмі 
карэктна»  пацікавіўся,  якім 
чынам  афіцыйная  назва  Бела
русі  магла  б  адлюстравацца  ў 
літоўскай мове.

«Літоўскі  інстытут  гісторыі 
накіраваў нам ліст, у якім гаво
рыцца,  што  так,  была  калісьці 
Baltoji  Rusia  (Белая  Русь)  і  што 
назва  Baltarusija  —  гэта  спад
чына  савецкіх  часоў,  але  яна 
ўжо  стала  традыцыйнай.  Іншы 
ліст  прыйшоў  з  Вільнюскага 
ўніверсітэта:  большасць  на
вукоўцаў  гістфака  ўпэўнены, 
што  немэтазгодна  змяняць 
назву суседняй краіны,  і раяць 
паранейшаму  называць  яе 
Baltarusijos  Respublika  (скаро
чана  Baltarusija).  Мы  з  гэтым 
згодны»,  —  сказала  старшыня 
Дзяржкамісіі па літоўскай мове.

Нароўні  з  афіцыйным 
Baltarusija  ў  сіле  застанец
ца  ўжыванне  традыцыйнага 
Gudija.

ХТО МАЕ РАЦЫЮ?
Якая  аргументацыя  літоўс

кага боку? Намеснік дырэктара 
дэпартамента  палітыкі  ўсход
няга  суседства  МЗС  Літвы  Ма-
рыюс Гудзінас, адказваючы ра
ней на пытанне карэспандэнта 
“Тут і цяпер”,  адзначыў:  “Гэта 
нармальна,  калі  арыгінальная 
назва краіны адрозніваецца ад 
яе  напісання  ў  розных  мовах. 
Польшчу  мы  называем  Lenkija, 
Нямеччыну — Vokietija. Да таго 
ж  канчатак  «ija»  цалкам  нату
ральны для літоўскай мовы, бо 

азначае «групу людзей, якія жы
вуць разам».

Па  словах  Сметаненэ,  краі
ны  звяртаюцца  з  падобнымі 
просьбамі  рэдка,  а  рашэнне 
аб  перайменаванні  за  апошнія 
гады  было  прынята  ўсяго  ад
нойчы.  “Я  маю  на  ўвазе  Бірму, 
якая афіцыйна змяніла сваю на
зву  на  М'янму.  На  гэтую  змену 
мы  адрэагавалі.  Новая  ўлада  ў 
краіне афіцыйна звярнулася да 
ўсяго  свету  з  паведамленнем, 
што змяняецца назва краіны. І ў 
гэтым плане было лёгка прыня
ць рашэнне, бо гэта не суседняя 
дзяржава. Аднак ні Беларусь, ні 
Грузія (разам з беларусамі да лі-
тоўцаў звярнулася і Грузія, якая 
папрасіла называць яе Georgija 
—  “ТіЦ”)  сваіх  афіцыйных  на
зваў не мянялі».

Пазіцыя  нашых  літоўскіх 
суседзяў  выглядала  лагічнай  і 
паслядоўнай да гэтага апошня
га аргумента.

Нагадаем,  што  27  ліпеня 
1990  года  Вярхоўны  Савет 
БССР прыняў Дэкларацыю «Аб 
дзяржаўным  суверэнітэце». 
Такім  чынам,  БССР  (“Белорус
сия”,  Baltarusija)  завяршыла 
існаванне, а яе правапераемні
цай стала Рэспубліка Беларусь 
(Беларусь, Belarus). У Законе РБ 
ад 19 верасня 1991 г. «Аб назве 
БССР» ВС пастанавіў: «Беларус

кую  Савецкую  Сацыялістыч
ную  Рэспубліку  надалей  назы
ваць «Рэспубліка Беларусь», а ў 
скарочаных і складаных назвах 
— «Беларусь». Устанавіць, што 
гэтыя  назвы  транслітаруюцца 
на  іншыя  мовы  адпаведна  бе
ларускаму гучанню».

Такім  чынам,  беларусы 
звярталіся  да  сусветнай  су
польнасці  з  падобнай  прось
бай яшчэ раней за Бірму — 20 
год назад, але...

ДЗЯРЖАВА  
“РАСЧУХАЛАСЯ”

Варта  падкрэсліць,  што  ў 
сённяшняй  сітуацыі  вінавата 
выключна  беларуская  дзяржа
ва. Толькі напрыканцы другога 
дзесяцігоддзя  незалежнасці 
чыноўнікі  звярнулі  ўвагу  на 
назву краіны. Першым “урадаў
цам” Лукашэнкі, які ўзняў гэтае 
пытанне за мяжой, стаў міністр 
замежных спраў Сяргей Марты
наў. Год назад падчас прэскан
ферэнцыі  ў  Берліне  ён  ветліва 
паправіў  нямецкага  журналіс
та: «We are not Wei russland, we 
are Belarus”.

23  лістапада  на  сустрэчы 
прэзідэнта  Расіі  з  беларускімі 
журналістамі  ўжо  карэспан
дэнт  БТ  заявіў  Мядзведзеву: 
«Наша  краіна  завецца  Бела
русь. Менавіта так: восем літар, 

чацвёртая «а», на канцы — «ь». 
А праз тры дні ў Мінску на па
сяджэнні  аб’яднанай  калегіі 
міністэрстваў  юстыцыі  Бела
русі  і  Расіі  намеснік  нашага 
міністра Ала Бодак узняла пы
танне  аб  тым,  што  ў  прававых 
актах  Расіі  выкарыстоўваюцца 
розныя назвы краіны — «Бело
руссия» і «Беларусь», у той час 
як  транслітарацыя  афіцыйнай 
назвы  краіны  на  замежныя 
мовы  павінна  ажыццяўляцца 
адпаведна гучанню.

«Прашу прабачэння за сваіх 
калег,  якія  выкарыстоўваюць 
няправільную  назву  краіны.  Я 
выдам  распараджэнне,  каб  у 
нарматыўных актах правярала
ся  адпаведнасць  правільнаму 
напісанню Беларусі”, — імгнен
на адрэагаваў міністр юстыцыі 
РФ  Аляксандр Канавалаў. 
Няхай  пераважная  большас
ць  расійскіх  філолагаў  і  жур
налістаў  успрынялі  заяву  двух 
міністраў у штыкі, але сам факт 
ужо дарагога варты.

ШВЕДЫ НАПЕРАДЗЕ
Напэўна, сітуацыя з “перай

менаваннем”  Беларусі  за  мя
жой  найбольш  прасунулася  ў 
далёкай Швецыі, дзе нас назы
ваюць Vitryssland (тая ж “Бело
руссия”).

Год  назад  беларускі  му
зыка  шведскай  попгрупы 
Dreamgale  Майк  Сэндэр  вы
ступіў  з  ініцыятывай  дамагчы
ся змены назвы краіны афіцый
ным  шляхам.  Грамадзянскую 
кампанію  «За  Belarus»,  аргані
заваную  прадстаўнікамі  бела
рускай  дыяспары,  падтрымалі 
шведскія  палітыкі,  якія  лічаць 
гэта  надзвычай  важным  для 
незалежнасці  Беларусі  і  ўс
прымання  краіны  без  сувязі  з 
савецкім мінулым. Цікава, што 
кампанію  «За  Belarus»  падтры
маў  амбасадар  Швецыі  ў  Бе
ларусі Стэфан Эрыксан, а вось 
пасольства  Беларусі  ў  Швецыі 
яе праігнаравала.

Тым  не  менш  у  канцы  каст
рычніка Шведская акадэмія вы
рашыла  ў  наступным  выданні 
свайго  слоўніка  ўжываць  пры
метнік  belarusisk  (беларускі).  А 
вось назва краіны пакуль заста
ецца  ранейшай  —  Vitryssland. 
Па гэтым пытанні адбылося не
калькі  пасяджэнняў  адмысло
вай моўнай групы акадэміі, але 
пакуль безвынікова. Пачакаем?

АЛЕСЬ ЛЯЖНЕВІЧ

ДЛЯ ЛІТОЎЦАЎ МЫ “БЕЛОРУССИЯ”
У Літве Беларусь не будуць называць Belarus. Такое рашэнне прыняла Дзяржаўная 
камісія па літоўскай мове, разгледзеўшы зварот МЗС Беларусі. «Вывучыўшы меркаванні 
літоўскіх гісторыкаў, мы прынялі рашэнне пакінуць ранейшы варыянт — Baltarusija 
(Балтарусія), нягледзячы на тое, што гэта спадчына савецкага часу», — заявіла ў 
інтэрв’ю парталу DELFI старшыня камісіі Ірэна Сметаненэ.

І на літоўскіх мапах, здараецца, пішуць, не Балтарусія, а Бе-
ларусь

На Магілёўшчыне хочуць 
зэканоміць на паліве, 
а атрымліваецца як 
заўсёды… 

“ПЛАНОВ ГРОМАДЬЕ…”
Новай  пастановай  за  № 

1593, прынятай у снежні 2009 
года, рэспубліканскім органам 
дзяржкіравання,  аблвыканка
мам  і Мінскаму гарвыканкаму 
былі  вызначаны  заданні  па 
забеспячэнні  ў  балансе  ка
цельнапячнога  паліва  долі 
мясцовых  паліўнаэнергетыч
ных  рэсурсаў.  Дакумент  пра
дугледжваў  паэтапны  рост 
долі  гэтых  самых  мясцовых 

відаў  паліва  (далей  —  МВП) 
у  балансе  кацельнапячнога 
паліва ва ўсіх галінах вытвор
часці. Доля галіны ў агульным 
балансе  да  2012  года  павінна 
вырасці  да  25  адсоткаў,  а  ў 
сферы  жыллёвакамунальнай 
гаспадаркі  —  на  столькі,  што 
нават і сказаць страшна! Праз 
2  гады  мясцовыя  віды  палі
ва  павінны  заняць  палову  (!) 
агульнага аб’ёму паліўнага ба
лансу  жыллёвакамунальнай 
гаспадаркі. На гэта выдзелена 

адпаведнае  і  вельмі  значнае 
фінансаванне.  Толькі  ў  2009 
годзе яно складала суму, роў
ную 1,5 мільярда ў доларавым 
эквіваленце.

ПАРАВОЗ БОЛЬШ  
ЭФЕКТЫЎНЫ

Ну,  і  дзе  ж  эфект  ад  срод
каў? Вось канкрэтны мясцовы 
прыклад таго, як на практыцы 
выглядае сабекошт рэалізава
най  цеплавой  энергіі  на  ўсіх 
кацельнях  Шклоўскага  УКП 
“Жылкамгас”. За 2007 год сабе

кошт адной гігакалорыі (Гкал) 
на  прыродным  газе  складаў 
тут  амаль  паўмільёна  руб
лёў, а на дровах — амаль два 
мільёны.  За  першы  квартал 
2008 года паказчыкі практыч
на не змяніліся. І гэта пры тым, 
што  вялікая  частка  затрат  па 
нарыхтоўцы  і  транспарціроў
цы  дроў  ускладваецца  не  на 
самі  кацельні,  а  на  іншыя  ка
мунальныя  прадпрыемствы. 
І  такая  сітуацыя,  трэба  зазна
чыць, мае месца на большасці 

прадпрыемстваў ЖКГ краіны.
Адной  з  прычын  неэфек

тыўнасці  спальвання  МВП 
з’яўляецца  недасканаласць 
адпаведнага  абсталявання. 
Так,  напрыклад,  катлы  КВР
0,595  з  ручной  загрузкай, 
якія  выпускае  навуковавы
творчае прадпрыемства “Бел
катламаш”  (Бешанковічы), 
паводле  пашпартных  даных 
павінны  мець  каэфіцыент 
карыснага  дзеяння  (больш 
звыклая  для  нас  абрэвіяту
ра  гучыць  як  ККД)  каля  87%, 
а  строга  —  не  менш  за  83%. 
Аднак  па  выніках  практыч
нага  выпрабоўвання  катлоў 
у  Шклове  ў  кацельнях  №№  2 
і  3,  якія  прайшлі  тут  двойчы 
ў 2008 годзе,  іх ККД не дацяг
нуў і 50 адсоткаў. Ну, а з такім 
каэфіцыентам  карыснага  дзе
яння  дадзенае  абсталяванне, 
закліканае садзейнічаць выка
нанню  амбіцыйнай  праграмы 
энергазамяшчэння,  па  сваёй 
эфектыўнасці  яшчэ  толькі 
наблізілася  да  эфектыўнасці 
паравозаў,  што  выпускаліся 
на пачатку мінулага стагоддзя. 
Аднак “Белкатламаш” у межах 
рэспубліканскай праграмы па 
энергазберажэнні  атрымаў  з 
дзяржаўнага  бюджэту  мільё
ны долараў на канструяванне 
і  наладжванне  вытворчасці 
катлоў… менавіта гэтай серыі. 
Адпаведна  на  прадпрымствы 
ЖКГ  краіны  ўжо  пастаўлены 
сотні катлоў КВР0,595.

ДЗІЎНАЯ ЭКАНОМІЯ
Факты,  прыведзеныя  вы

шэй,  вядомы  адпаведным  ін
станцыям.  У  траўні  2008  года 
гэтая інфармацыя была давед
зена да Камітэта дзяржкантро
лю  па  Магілёўскай  вобласці 
(з ёю быў азнаёмлены першы 
намеснік  старшыні  камітэта 
А.Тарасаў).  Праз  год  з  гэтай 
інфармацыяй  азнаёмілася 
кіраўніцтва  ўпраўлення  КДБ 
па  Магілёўскай  вобласці,  у 
кастрычніку 2009 года – Гене
ральная  пракуратура.  Але  ні 
пра  якія  меры  і  захады,  пры
нятыя па інфармацыі, не чува
ць.  Тым  часам  марнатраўства 
ў  выкарыстанні  дзяржаўных 
сродкаў працягваецца. У галі
не  так  званай  “вялікай  энер
гетыкі” да гэтага часу не ўвед
зены  ў  строй  шэраг  аб’ектаў, 
якія, згодна з рэспубліканскім 
заданнем,  павінны  былі  пача
ць  дзейнічаць  у  2008—2009 
гадах.  Напрыклад,  на  бабруй
скім прадпрыемстве “Фандок” 
не  ўведзена  ў  строй  мініТЭЦ, 
якая павінна працаваць на тых 
самых  мясцовых  відах  паліва. 
Не  дзейнічаюць  і  генерыру
ючыя  магутнасці  ў  2,5  мВт  на 
ТАА “Гомельшкло”, яшчэ боль
шыя  —  на  заводах  “Палімір” 
і  “Нафтан”,  не  гаворачы  пра 
“дробныя” ўстаноўкі для жыл
лёвакамунальнай сферы.

Вось  такая  атрымліваецца 
эканомія паліва. 

РЫГОР КАСТУСЁЎ

ЦЯПЛО З ГРАШЫМА НА ВЕЦЕР…

У райцэнтры Глыбокае актыўна цыр-
кулююць чуткі аб тым, што сюды загляне 
прэзідэнт — маўляў, футбольнае поле 
суперадмыслова падрыхтавалі пад 
верталётную пасадку.

А нібыта на загад старшыні тутэйшага 
райвыканкама Алега Морхата для публікі 
прыладжваюць сядзенні з пластыку.

Аднак  тут,  калі  разабрацца,  суцэльны 
пазітыў. Праблема ў  іншым: зза паказухі 
церпіць  гістарычная  спадчына  ў  Глы
бокім.

На  пачатку  вясны  ў  гарадку  пачалі 
карчаваць  дрэвы  ў  маляўнічым  парку  і 
нарыхтоўваць  дровы  на  абагрэў  баль
ніцы  і  школы  ў  будучую  зіму.  Лесарубы 
ЖКГ знішчылі таксама ўсе зялёныя кроны 
вакол  помніка  Леніну,  каб  Ільіча  не  аб
кладвалі памётам гракі і вароны.

Зачышчаюць  таксама  цагляную  ага

роджу  гістарычнага  комплексу  былога 
кляштара  кармелітаў.  Кіруе  працай  на
меснік дырэктара Глыбоцкага ЖКГ Леанід 
Корнышаў.  Ён  шчыра  прызнаецца,  што 
мала  знаёмы  з  правіламі  рэканструкцыі 
гістарычных  каштоўнасцей,  але  мусіць 
выконваць загад начальства:

—  Ужо  завершана  разборка  трохмет
ровага  аварыйнага  ўчастка  агароджы, 
а  астатняя  частка  сцяны  была  прамыта 
шлангам  з  палівачнай  машыны.  Бліжэй
шым часам плануецца правесці рэстаўра
цыю агароджы з максімальна магчымым 
выкарыстаннем старых матэрыялаў.

Самавольная  разборка  гістарычнай 
сцяны  і  няўзгодненыя  са  спецыялістамі 
планы рэканструкцыі абяцаюць выкліка
ць  чарговы  скандал  у  справе  захавання 
гістарычнай спадчыны Бацькаўшчыны.

ГАЛІНА БАРАВА,  
http://zapraudu.org

ПАД АЎРАЛЬНЫ МАРАФЕТ НІШЧАЦЬ ПОМНІКІ

Ну, а з такім каэфіцыентам карыснага 
дзеяння дадзенае абсталяванне, закліканае 

садзейнічаць выкананню амбіцыйнай праграмы 
энергазамяшчэння, па сваёй эфектыўнасці яшчэ 

толькі наблізілася да эфектыўнасці паравозаў, што 
выпускаліся на пачатку мінулага стагоддзя.

Абы падрыхтавацца да сустрэчы вы-
сокага госця

Напэўна, усе газеты 
напісалі пра тое, што на-
меснік міністра адукацыі 
Беларусі Казімір Фарыно 
прапанаваў стварыць 
агульны падручнік па 
гісторыі для старшаклас-
нікаў краін СНД.

У  расійскіх  калег  гэтая  ідэя 
захаплення  не  выклікала.  У 
Мінадукацыі  РФ  заявілі,  што 
гэта,  у  прынцыпе,  немагчыма. 
А шкада, хацелася б зазірнуць 
у такі падручнік. Цікава, што б 
там  было  напісана  пра  гісто
рыю  СССР,  напрыклад,  1918 
года, ці 1930—1940х?

Вышэйшыя  кіраўнікі  Расіі  (і 
Пуцін,  і Мядзведзеў) у сувязі з 
70годдзем катынскіх расстрэ
лаў асудзілі сталінскія злачынс
твы,  як  і  савецкую  таталітар
ную  сістэму  ў  цэлым.  Абодва 
казалі,  што  тым  злачынствам 
не  можа  быць  ніякага  апраў
дання. Але як пра гэта расказ
ваць  беларускім  школьнікам, 
напрыклад,  у  сталінскім  запа
ведніку пад Мінскам? Не везці 
ж іх на экскурсію ў Курапаты…

Трэба  зазначыць,  што  пэў
ны  прагрэс  у  адлюстраванні 
гісторыі  ў  апошнія  гады  ёсць. 
Так, калі на 60годдзе Перамогі 
ў  Мінску  ўсюды  на  святочных 
плакатах  былі  партрэты  Сталі
на  (у  выглядзе  медаля  з  про
філем правадыра), то сёлета на 
вуліцах  горада  можна  бачыць 
адно  толькі  выявы  савецкіх 
ордэнаў Перамогі і Вялікай Ай
чыннай вайны.

Нават  мэрыя  Масквы  на 
чале  з  Юрыем  Лужковым, 
здаецца,  усё  ж  адступілася  ад 
намеру  ўсталяваць  на  9  Мая 
стэнды з партрэтамі генералісі
муса.

Але  гэта  сёння.  Усё  яшчэ 
можа  змяніцца.  Гісторыя  Са
вецкага  Саюза  ў  XX  стагоддзі, 
як  вядома,  неаднойчы  пера
пісвалася ў залежнасці ад таго, 
хто  быў  у  Крамлі.  Цяпер  такі 
працэс  называецца  “бараць

бой з фальсіфікацыямі”. У адпа
веднасці з гэтай лініяй, усе, хто 
сцвярджае,  што  злачынствы 
супраць  мірнага  насельніцтва 
падчас вайны ўчынялі не толь
кі  гітлераўскія,  але  і  савецкія 
войскі (напрыклад, НКУС) і што 
сярод  савецкіх  партызан  былі 
не толькі героі, але  і бандыты, 
—  спрэс  фальсіфікатары.  Як  і 
тыя,  зразумела,  хто  сумнява
ецца  ў  ваенным  геніі  Сталіна. 
Супраць  такіх  у  сталіцы  Бела
русі ладзяць пікеты ветэраны і 
бээрэсэмаўцы. 

…Сёлета  Парад  Перамогі  ў 

Маскве  будзе  праходзіць  там 
на  фоне  гістарычнай  здзелкі 
—  танны  расійскі  газ  у  абмен 
на арэнду ваеннай базы расій
скага чарнаморскага флоту аж 
да  сярэдзіны  XXI  стагоддзя. 
Журналісты  назвалі  здзелку 
“Газафлот”.  Меркаванні  аднос
на яе падзяліліся. Адны лічаць, 
што наяўнасць расійскіх ВМС у 
Чорным моры, калі толькі Расія 
не збіраецца ваяваць з Турцы
яй,  вялікага  значэння  не  мае  і 
што  грошай  у  расійскім  бюд
жэце  не  хопіць,  каб  гэты  флот 
мадэрнізаваць,  а  значыць,  яго 

караблі  будуць  іржавець  там 
яшчэ трыццаць пяць гадоў. На 
думку другіх, флот Расіі патрэ
бен  для  таго,  каб  пагражаць 
Грузіі.  Аднак  вядома  (па  выні
ках  ваеннай  кампаніі  ў  жніўні 
2008га),  што  баявыя  дзеянні 
там адбываліся ў асноўным на 
сушы  і  што  расійскім  войскам 
даволі лёгка было захапіць, на
прыклад, грузінскі порт Поці.

Але справа не ў гэтым. Пад
пісваючы  пагадненні  з  Яну
ковічам,  Расія  дабіваецца  не 
эканамічнай  выгады  (пра  гэта 
адкрыта  заявіў  Пуцін)  і  нават 
не  ваеннастратэгічнай.  Для 
Масквы  надзвычай  важны  ме
навіта  знешні,  так  бы  мовіць, 
парадны  бок  справы.  Расія 
выстаўляе  сябе  галоўным  пе
раможцам у Другой сусветнай 
вайне  і  спадкаеміцай  вялікай 
дзяржавы — Савецкага Саюза. 
Яна  гатова  крыху  падзяліцца 
славай з былымі саюзнікамі — 
ЗША,  Вялікабрытаніяй,  Фран
цыяй,  але  не  з  былымі  саюз
нымі рэспублікамі — Украінай 
і  Беларуссю,  якія  фармальна 
выступілі  разам  з  СССР  засна
вальнікамі ААН у 1945м. Вось 
чаму  для  Масквы  так  важна 
пазбаўленне  звання  Герояў 
Украіны  Бандэры  і  Шухевіча 
— дзеячаў УПА, якія змагаліся 
за  ўкраінскую  незалежнасць 
як  з  немцамі,  так  і  з  Саветамі. 
Вось  чаму  Мінадукацыі  РФ 
не  хоча  мець  “агульную  гісто
рыю”  СНД.  Гісторыя,  з  пункта 
гледжання Масквы, можа быць 
толькі расійскай. 

Чаплянне за старыя міфы — 
у  тым  ліку  за  міф  пра  геніяль
нага  палкаводца  Сталіна  ды 
пра  “маральнапалітычнае 
адзінства  савецкага  народа”, 
вартае  жалю.  Гэта  ніяк  не  па
вышае  міжнародны  прэстыж 
Беларусі.  Мы  ўсё  яшчэ  адчу
ваем сябе краінай на абочыне 
чужой гісторыі. 

МАКСІМ ПЕШКА

НА АБОЧЫНЕ ГІСТОРЫІ

І гісторыю СССР яго былыя рэспублікі бачаць па-рознаму


